
terkadang djadi mendoeng, dan sebentar lagi boleh djadi terang, njatalah njang ka'ada'än di doenia ini tida boleh tinggal tetep, apa lagi satoe menoesia kaloek boleh tinggal slamet selamanja.”

Tio Siauw menjaoet: „betoel begitoe boewat lainnja orang, kaloe boewat saia, boleh terbilang tentoe tinggal slamet selamanja, atas saia poenja pentjari'än.”

Lie Ting berkata lagi: „bagimana sobat brani tentoeken, adanja pentjari'än di atas aer itoe, njang sanget berbahaja sekali.”

Tio Siauw menjaoet: „sobat tida taoe, maka saia mengataken tentoe boleh slamet selamanja, atas saia poenja pentjari'än, sebab dalem ini kota di pintoe njang seblah barat (koelon), ada satoe „Sien shé" njang amat pandei metangin, saben hari saia anter padanja satoe ekor ikan „Lie hie,” lantas aia petang-petangin, dimana saia mesti pegi aken menebar djalakoe, seratoes kali saia tebarken seratoes kali mesti dapet, ini hari djoega saia baroesan tanjak padanja, dia soeroe saia pigi menebar di laoet „Kinghoo” njang seblah timoer (wetan), kaloek sadja saia pigi kasana, tentoe sekali nanti dapet banjak ikan, sebab selamanja dia toendjoek, beloen taoe satoe kali ada njang salah, besoek pagi kaloek soeda lakoe terdjoewal, apa adanja pendapetankoe, kita berdoewa boleh ketemoe lagi, dengen seneng hati kita bersama minoem-arak.”

